Roy Grant yn trafod hunaniaeth Casnewydd

Gallai Casnewydd yn hawdd fod wedi dwyn ei hunaniaeth o’i hanturiaethwyr mawr, fel y Siartwyr, Capten Harri Morgan a llawer o rai eraill. Mae ei hadeiladau peirianyddol gwych, yn arbennig y Bont Lwyfan a’r castell sy’n hanner adfail, yn gymorth i adrodd ei hanes.

Fodd bynnag, fel gŵr o Jamaica, dim ond yn 1962 y ffurfiwyd fy safbwyntiau pan ddaeth yn eglur fod cyswllt diamheuol rhwng Casnewydd ac Ynysoedd y Caribî ac yn arbennig a Jamaica, ail gartref y môr-leidr neu’r morwr enwog, Capten Morgan. Llywodraethodd y wlad rhwng 1674 a 1688 a chartref ei deulu oedd Tŷ Tredegar, tirnod eiconig arall. Anrhydeddodd y dref â’i gyfoeth mawr a oedd ambell waith yn arian twyll, a chynorthwyodd i adeiladu’r dref a’i thirnodau mawreddog. Cynorthwyodd i greu’r ddinas, ac roedd y dinasyddion yn mwynhau’r cyfoeth a ddeuai o leoedd fel Jamaica.

Pan gyrhaeddais ym 1962 a phan ddes i oed bu hyn yn gymorth i mi ddatrys y dirgelwch a guddiai Casnewydd mor dda. Cyn hynny, ni wyddwn i ddim am Gasnewydd – tref a ffynnodd ar draul chwys a gwaed fy nghyndeidiau.

Fodd bynnag, mae hunaniaeth Casnewydd yn treiddio ymhell y tu hwnt i dirnodau enwog. Y bobl a greodd y gwrthrychau hynod bwysig hyn, y tyfodd eu cymynroddion yn dreftadaeth inni. Daeth Capten Morgan, nid yn unig â chyfoeth i’r dref, ond hefyd daeth â phobl o wahanol ddiwylliannau a chefndiroedd. Daeth y bobl hyn â rhagolygon newydd i’r dref hon ar y ffin rhwng Cymru a Lloegr, lle'r oedd llawer o newidiadau yn digwydd. A’r peth pwysicaf a wnaethant oedd ysgogi integreiddio.
Pan gyrhaeddais cefais fy nghyfareddu [gan] ei chynllun pensaernïol anarferol – roedd tai yn leinio’r stryd fel cadwyn ddiddiwedd, eu drysau ffrynt yn agor ar y palmentydd. Roeddwn yn meddwl ei bod yn rhyfedd iawn, yn wir yn hurt, gweld pobl yn bwyta o barseli papur newydd. Nid oedd neb yn bwyta bwyd wedi ei goginio o bapur newydd yn Jamaica; ar y pryd doeddwn i ddim yn gwybod fod dalen wen o bapur y tu mewn i’r hen bapurau newydd. Ac ar ben hyn i gyd, [roedd] y bysiau deulawr gwyrdd tywyll, yn gwyro’n beryglus wrth droi’r corneli wrth i’r gyrwyr rygnu’r gerau gafael i synau gerbocs anfodlon iawn.

Gwelwn fod Casnewydd yn lle bywiog - pobl yn symud yn brysur i bob cyfeiriad; ymddangosent yn gyfeillgar, ac roedd gwên chwilfrydig ar wynebau rhai pobl. Tybiwn eu bod wedi arfer gweld milwyr neu forwyr duon, sef y ddau fath cyffredin o weithwyr duon. Cyfnod o atgasedd mawr oedd y 60au ac ni allai neb ddianc rhag unrhyw gamdriniaeth, ac roedd pethau’n waeth os oedd gennych chi groen tywyll. Roedd rhai o’r trigolion yn dangos parch ond nid oedd hynny’n rhywbeth cyffredinol; roedd rhan fechan yn parhau i fod yn anghwrtais iawn ac yn ddiystyriol o berson du, profiad oedd yn rhaid i mi ei dderbyn.

Ond Casnewydd a roddodd i mi’r cychwyn yr hiraethai fy mam amdano i’w mab. Prentis mewn gweithdy offer peirianyddol oeddwn i yn Jamaica. Roedd y ffaith fy mod wedi teithio cyn cael fy mhen-blwydd yn un ar hugain yn golygu fy mod yn colli’r cyfle o ddod yn offerwr ymrwymedig. Cyrhaeddais â phrentisiaeth heb ei chwblhau, darn o bapur, a nodai am faint o flynyddoedd yr oeddwn i wedi gweithio fel prentis offerwr. Fodd bynnag, yn fuan llwyddodd penderfyniad a gwaith caled i fynd â’r maen i’r wal. Plentyn oeddwn i, ac yn wahanol i bobl hŷn, gallwn gyd-dynnu â’r rhai oedd yn fy mhryfocio a gwneud hwyl am ben unrhyw jôc neu sylwadau slei. A bu’r blynyddoedd goddefgar hynny yn fantais i mi gan fy mharatoi at ddod yn rheolwr cynhyrchu, camp go fawr.

Bedwar deg tri o flynyddoedd yn ddiweddarach, ar ôl priodi a chael y fraint o gael plant ac wyrion, rwyf yn dal i ystyried eu bod yn cario mantell integreiddio. Rwyf yn falch o weld tystiolaeth fod fy mhlant wedi etifeddu rhai o’m nodweddion da, gan eu bod hwythau hefyd wedi llunio eu gyrfaoedd unigryw eu hunain ac wedi bod yn destun balchder i’w teuluoedd. Ac fel finnau, maen nhw’n falch o’n dinas, yn y byd hwn sy’n newid mor gyflym.
Integreiddio ac amlddiwylliant yw’r offer sy’n diffinio cymdeithas ac os defnyddir hwy’n gyson gallent arwain at hirhoedledd â harmoni. Yn y 60au crewyd cenhedlaeth amlddiwylliannol ac yn fuan ar ôl integreiddio dathlodd [hon] [ei] pharodrwydd i hyrwyddo a gwarchod ei gwlad. Cynrychioli chwaraeon, y Lluoedd Arfog a byd adloniant, y cyfraniadau hyn sy’n gwneud i mi gredu y dylai pob plentyn sydd â’i rieni yn hannu o’r Caribî deimlo’n freintiedig o wybod fod ein hynafiaid wedi cyfrannu, yn uniongyrchol neu’n anuniongyrchol, at greu ein dinas newydd, Casnewydd. Mae ein plant yn cynrychioli ein dyfodol, a hwy sy’n cario ein hunaniaeth ddiwylliannol o ble y daw ein treftadaeth a’n hetifeddiaeth.

Mae amlddiwylliant yn hynod o ddiddorol i’r rhai sy’n fodlon cadw meddwl agored a pharchu’r hyn na wyddom ddigon amdano i’w gondemnio. Mae Casnewydd yn golisëwm o’r ymgorfforiad hwn. Fodd bynnag, mae integreiddio wedi digwydd yn llawer cynt na pharodrwydd y bobl i ddal a storio datganiadau cynhwysfawr o’n treftadaeth. Mae angen mwy o brosiectau fel Diwrnod Hunaniaeth Cymru i helpu i grynhoi ein hunaniaeth sydd mor aml yn cael ei gario’n ddistaw i’r bedd.
